
Localización
No corazón da Reserva da Biosfera Terras do Miño, na parroquia de San Pedro de Santa Comba, no municipio de Lugo 
e á beira do río Chamoso, atopamos un lugar idílico no que podemos visitar o Mazo de Santa Comba.  Trátase dun 
conxunto etnográ�co exemplo da arquitectura popular galega que cumpriu un importante papel no desenvolvemento 
económico e social na vida rural dos habitantes da zona. Está integrado por varias edi�cacións construídas 
artesanalmente, nas que a auga é utilizada como forza motriz para poñer en marcha os mecanismos do muíño, o 
mazo, a serra e a moa de a�ar.

Historia
O río Chamoso foi dende o século XVIII un lugar de asentamento de muíños e ferrerías, tal e como constatan os 
documentos do censo que o Marqués da Ensenada realizou a petición do Rei Fernando VI. 

Todo o conxunto alcanzou unha gran importancia na época, xa que nel se fabricaron moitos utensilios de labranza, 
como as fouces, que pronto foron moi populares entre os campesiños de Castela e León e entre os galegos que 
acudían á sega desa comunidade autónoma, debido á súa extraordinaria calidade. Todas as ferramentas fabricadas 
saían acuñadas coa marca Xota Tres Estrelas.

O mazo era un importante punto de encontro para os veciños da zona que acudían a moer o gran de millo, trigo ou 
centeo para obter a fariña coa que elaborar o pan e outros alimentos que constituían a base da alimentación.

Elementos etnográficos
do conxunto

1 PESQUEIRA
2 COMPORTAS
3 ALMACÉN CEREAIS E FARIÑAS
4 BANZADO
5 MUÍÑO
6 TURBINA
7 MOA DE AFIAR HIDRÁULICA
8 RODICIO DO MAZO
9 MAZO
10 SERRA HIDRÁULICA
11 RODICIO SERRA E TROMPA DE AUGA
12 LACENAS DOS FERREIROS

Funcionamento da serra
A serra é outro elemento que se atopa no complexo etnográ�co, 
accionada mediante a forza hidráulica da auga que chega a un 
rodicio que pon en movemento a serra.
A serra está formada pola folla de corte, un elemento metálico 
dentado que se move cun  vaivén cara adiante e atrás. Para facilitar 
o corte cóntase cunha mesa ou carro que se move segundo sexa 
convinte durante o traballo co �n de regular o grosor das táboas, 
grazas a unhas guías �xadas ao chan.

Funcionamento da moa de afiar
A moa de a�ar tamén se acciona grazas ao movemento do rodicio 
que fai virar a pedra de a�ar, facendo posible que as ferramentas 
fabricadas no mazo teñan unha boa folla de corte.

A presa e as tomas de auga
A auga do río Chamoso é embalsada (mediante unha presa), e a 
partir de aí, é canalizada ata as catro bocas de alimentación: dúas 
no muíño e outras dúas no mazo. Dita presa está construída en 
pedra de esquisto colocada en forma de cuña na súa parte máis 
super�cial. Para que os peixes poidan superar a barreira que supón 
dita presa, construíuse recentemente unha escaleira de remonte 
formada por pequenas piscinas con desaugadoiros colocadas 
consecutivamente a diferentes alturas; así os peixes poden salvar o 
desnivel da presa durante a época de desove. Grazas á presa e ás 
catro bocas mencionadas, acciónanse os rodicios que poñen en 
marcha todos os mecanismos do mazo, da serra e da moa de a�ar.

O traballo no mazo
O mazo era explotado por uns 30 ferreiros e os seus aprendices, 
que se organizaban en dúas quendas. Na súa maioría eran da 
parroquia de San Pedro de Santa Comba, aínda que había algún da 
parroquia veciña de Lajosa ou  da Pobra de San Xiao. Para chegar 
ao mazo utilizaban carros tirados por vacas nos que transportaban 
o carbón que chegaba a Lugo pola vía férrea, procedente na súa 
maioría das minas asturianas e leonesas. O ferro e o aceiro co que 
facían as ferramentas era comprado en barras que cortaban 
segundo as necesidades da peza que ían fabricar. Os mangos 
fabricábanse con madeira de olmo e chopo.
Os aprendices que axudaban aos ferreiros eran, na súa maioría,  
mozos de entre 12 e 14 anos que tardaban 2 ou 3 anos en 
aprender o o�cio de ferreiro. Mentres o ferreiro traballaba o ferro no 
mazo, o aprendiz quentaba outra peza na fragua e regulaba a auga 
que caía ao rodezno que dirixía o mazo.

O traballo no muíño
O traballo no muíño era fundamental, posto que era imprescindible 
moer o gran para obter a fariña coa que poder elaborar o pan, que 
era o sustento da alimentación das familias.
O muiñeiro era quen poñía en marcha o muíño para moer os 
“ferrados” de gran que os usuarios lle levaban para moer. O ferrado 
era a unidade de medida utilizada na época, e correspondía á 
cantidade de gran que cabía nun caixón de madeira cuxas medidas 
eran �xas. O muiñeiro cobraba a “maquía” que xeralmente 
correspondía á sexta parte do ferrado; co paso dos anos, a 
“maquía” foi substituída por unha cantidade de cartos que se lle 
tiña que pagar por realizar a moenda.
Os muíños, ademais de ser fundamentais para o desenvolvemento 
económico dos pobos, foron o punto de encontro e reunión das 
xentes. É por iso que representan o elemento máis característico do 
patrimonio etnográ�co de Galicia.

Funcionamento do muíño
O rodicio, grazas a forza da auga do río, pon en marcha o mecanismo do muíño facendo virar o eixo ou árbore sobre o 
que se encaixa a pedra superior do muíño (moa), cuxo peso rolda os 1.500 Kg. Esta pedra vira sobre outra pedra que é 
�xa, a cal fai posible moer o gran que cae da “tremoia” ou “moxega”, que é unha pirámide invertida feita en madeira 
onde se bota o gran que cae polo seu propio peso na “quenlla” ou “calexa”. O gran entra polo ollo da “moa” de forma 
uniforme grazas a unha peza chamada “tanxedoira”, que transmite un movemento vibratorio para impedir que se 
atranque. A moa, á súa vez, está cuberta por unha peza de madeira denominada “tambor” onde se recolle a fariña que 
sae cara á “peneira”, lugar onde se separa a fariña do “farelo” mediante un tambor recuberto por unha tea.
O grosor da fariña dependía da separación entre as moas, a cal se podía regular mediante a “chave do aliviadoiro” e do 
grosor do tamiz colocado na peneira.

Funcionamento do mazo
Do mesmo xeito que no muíño, o rodicio pon en marcha o mecanismo de funcionamento do mazo accionando o eixo ou 
árbore no que se insiren 4 levas de madeira, colocadas coa mesma separación entre elas para provocar un movemento 
rítmico no mazo. O mazo é un martelo de grandes dimensións formado por un mango de madeira que ten no seu extremo 
unha maza de ferro que pesa uns 100 kg. Para fabricar as ferramentas era imprescindible fundir o ferro co aceiro na forxa, 
para despois darlle forma coa forza do mazo. A calor é un elemento imprescindible que se obtiña a partir da combustión 
do carbón; para avivalo empregábase un fol de grandes dimensións que co paso dos anos foi substituído pola trompa de 
auga. A trompa de auga xera unha corrente de aire ao pasar a auga desde o “banzado” por unha canalización máis estreita. 
Isto provoca o efecto explicado polo físico italiano Giovanni Venturi, baseado no principio de Bernoulli.

